
Nafarroako Gobernuak Krisiaren Kontrako Planean zehaztutako 43 neurriak martxan jarri ditu
Alvaro Miranda kontseilariak jakinarazi du Etxebizitza alorrekoak astelehenean jarriko dituztela indarrean 
2009ko ekainak 10, asteazkena.  Nafarroako Gobernua Krisiaren Kontrako Planean zehaztutako 43 neurriak mamitzen ari da. Neurri horietatik 18 dira enpresei laguntzeko, 8 familientzako, 5 enplegua sustatzeko, 3 gastu publikoa eraginkorragoa izateko eta 9 etxebizitzak sustatzeko; etxebizitzaren arlokoak ekainaren 15ean jarriko dituzte indarrean, datorren astelehenean.
Bigarren presidenteorde eta Ekonomia eta Ogasun kontseilariak, Alvaro Miranda Simavillak, prentsaurrekoa eman du gaur, krisi ekonomikoa gainditze aldera jarritako neurri horien lehen balantzearen berri emateko. Horren harian, jakinarazi du hiritarrek, zalantzak argitu nahi izanez gero, telefono zenbaki honetara deitu besterik ez dutela izango, goizeko 9.00etatik arratsaldeko 17.00etara: 848 42 10 10. Neurri guztiak, enpleguari, enpresari, familiari, etxebizitzari, azpiegiturei, hornidurari eta administrazioari buruzkoak, web orri honetan daude eskura: www.plananticrisis.navarra.es. 

Jarduerak bi ardatzetan daude egituratuta. Batzuk hiritarrei eta enpresei gaur egungo egoera gainditzen laguntzekoak dira; eta beste batzuk ekonomia suspertzekoak, azpiegitura eta hornidura publikoak sustatuz (batik bat eraikuntza), eta enpleguaren gaineko eragin negatiboa arintzeko. Enpleguari dagokionez, Nafarroa 2012 Planean 4.508 milioi euroko aurrekontua dago. 

Alde horretatik, Miranda kontseilariak nabarmendu du Nafarroa 2012 Planean 596,5 milioi euro inbertitu dituztela. Joan den astelehenean onartutako 2009ko hiruhilekoaren segimendu txostenaren arabera, Planean 595,5 milioi euroko inbertsioa metatu da eta 4.442 lanpostu sortu dira (2.420 lehen hiruhilekoan eta 2.022 2008ko laugarren hiruhilekoan). Lehentasunezko jardueren %93 martxan dago dagoeneko, hau da, aurreikusitako 92 jardueretatik 86. Horietatik 66 inbertsiodun proiektuak dira eta 20 aurreikusitako jarduerak (obra baimenak, UGPSen onarpenak, obra esleipenak, e.a.). 

Zehazki, Planaren aurrekontu aurreikuspenaren %16 egikaritu da. Arloka, 100,8 milioi euro etxebizitza neurrietan inbertitu dira, 211 milioi nekazaritza industriako eta ureztaketako 9 proiektutan, 128,7 milioi errepide sareko 6 jardueretan, 34 milioi kultura eta aisiako 6 ekimenetan, eta 31 milioi teknologia eta ikerketa aplikatuko zentroetako 9 jardueretan. 

Krisiaren Kontrako Planaren beste neurri batzuk
Krisiaren Kontrako Planeko gainerako neurriei dagokienez, honako hauek dira garrantzitsuenak: batetik, Nafinco sozietatearen bitartez 152 abal eman ditugu eta, horrela, 37,2 milioi euro jarri ditugu zirkulazioan; eta bestetik, Nafarroa Abalaren barruan 17 milioi inbertitu ditugu eta 11 abal eman ditugu. Orobat, Gobernuak astelehenean egindako bileran Sodenaren bitartez hainbat abal ematea adostu du. Abal horiei esker, enpresa handiak gai izango dira, besteak beste, zorrak berriz negoziatzeko, zirkulatzailea edukitzeko eta proiektu berriak abian jartzeko; horrez gain, enpresa nafarrek nazioartekotzeko aukera izango dute.
Gainera, 2009ko urtarrilaren 1ean abian jarri zenetik 2009ko apirilaren 20ra arte, zergen ordainketa (76,5 milioi euro) atzeratzeko 2.734 eskari onartu dira, aurreko urtean denboraldi berean baino bi aldiz gehiago, beraz.
BEZ hilero bueltatzea 997 enpresek aukeratu dute, 2008an baino %50 gehiagok. Guztira, urtarrila eta apirila bitartean, 121,1 milioi euro bueltatu dituzte. Itzulketen %90 hilabetean egin dute, legez 6 hilabeteko epea jarrita zegoen arren. Era horretan, BEZ urtean behin bueltatu ordez hilero bueltatzea aukeratzen duten enpresek dirua 12-18 hilabete lehenago berreskuratzen dute.
Renove Planari esker, maiatzean %14,9 ibilgailu gehiago matrikulatu dira. Plana abian jarri zenetik, hau da, martxoaren 23tik, 3.000 ibilgailu baino gehiago saldu dituzte; beraz, 2.500 ibilgailu gehiago erosteko diru-laguntzak daude oraindik.
Etxebizitza Renove Planaren bitartez 44.500 gailu saldu dira. Beraz, laguntza modalitate guztiak agortu dira, salbu ordenagailu eramangarriak erostekoak (2.900 ordenagailu erosteko diru-laguntzak daude oraindik).
Zehazki, Etxebizitza Renove Planari esker saldu dituzte 13.000 telebista, 16.600 deskodetzaile,  14.400 etxetresna eta 400 ordenagailu. Diru-laguntzetan Gobernuak 3,1 milioi euro eman ditu eta horri esker 16 milioi euroko salmentak izan dira.
Etxebizitza arloko presako neurriak
Alvaro Miranda kontseilariak jakinarazi du  krisiaren kontrako etxebizitza arloko neurriak hilaren 15ean, astelehenean, jarriko direla indarrean, albistea Nafarroako Aldizkari Ofizialean argitaratutakoan. Neurri garrantzitsuenetako bat da ohiko etxebizitzetako sukaldeak, bainugelak, ateak eta zoruak berritzeko 3.000 euroko diru-laguntzak emango direla. Diru-laguntza aurrekontuaren %20 izango da; aurrekontuak 4.000 euro baino handiagoa izan behar du, betiere. Etxebizitza bakoitzeko 3.000 euro emango dituzte, gehienez. 

Horrez gain, etxebizitza mota berri bat sustatuko da: prezio mugatuko etxebizitza. Hori, errenta ertaineko familientzat eta honako prezio hauekin: Iruñan eta Iruñako eskualdean metro koadroko 2.310 euro (BEZ gabe); eta Foru Erkidegoko gainerako lekuetan metro koadroko 1.980 euro (BEZ gabe). 

Alde horretatik, etxebizitza babestuen, prezio mugatuko etxebizitzen eta prezio libre mugatuko etxebizitzen zerga murrizketa bost puntu handiagoa izango da. Nafarroako Gobernuak, halaber, etxebizitzak birgaitzeko diru-laguntzak 14 puntu igo ditu (errentaren arabera) eta 5.000 euro emango ditu, gehienez, fatxadak, teilatuak eta atariak birgaitzeko, eraikinen isolamendu termikoa handitze aldera. Horren harian, Nafarroako Gobernuak Etxebizitzen Birgaitze eta Energia Eraginkortasun Plan Berezi bat jarri du abian. Plan horren arabera, zerga murrizketak bost puntu handiagoak izango dira.
Gainera, etxebizitza babestu berrietarako 3.400 euroko diru-laguntzak emango dituzte, baldin eta energia aurrezteko neurriak jartzen badituzte, eta sustatzaileek laguntzak jasoko dituzte domotika instalaziok jarriz gero; sustatzaileei aurrekontuaren %40 emango zaie, etxebizitza bakoitzeko 1.500 euro, gehienez.
Azkenik, etxebizitza kontuak ixteko epea 10 urteraino luzatu dute. Gobernuak, gainera, zergadunei lagunduko die, etxebizitzarik erosi ezin badute, kalterik ez izaten. Horretarako, etxebizitzak erosten ez direnean murrizketak edukitzeko eskubideei eutsiko die. Nafarroako Gobernuak, Nafinco sozietate publikoaren bitartez, babestutako etxebizitzak erosteko emandako maileguen %10 bermatzen du, hipoteka bermearekin. Neurri hori medio, finantza erakundeek etxebizitzaren tasazio balioaren %90eko hipoteka maileguak emango dituzte, %80koak beharrean. Berrinbertsioagatiko zerga salbuespena aplikatzeko epea 2 urtetik 4 urtera pasatu da. Hori da ohiko etxebizitza saltzeko asmoarekin berria erosi duten familiek zerga aldetik kalterik ez izateko. 

